
 R  E P U  B  L  I  K  A    E    S  H  Q  I  P  Ë  R  I  S  Ë
KËSHILLI BASHKIAK
V E N D I M

Nr. 97, datë 19.10.2022

“PËR
PËRCAKTIMIN E KUSHTEVE, KRITEREVE PËR LËSHIMIN, PEZULLIMIN DHE HEQJEN E AUTORIZIMIT NDAJ NJËSISË SË MENAXHIMIT TË TERMINALIT NË TERRITORIN E BASHKISË TIRANË”

Në mbështetje të nenit 113, pika 2, të Kushtetutës, të nenit 8, pika 2, nenit 9, pika 1, nënpika 1.1, shkronja “b”, të ligjit nr. 139/2015 “Për vetëqeverisjen vendore”, të ndryshuar, ligjit nr.8378, datë 22.7.1998 “Kodi Rrugor i Republikës së Shqipërisë”, të ndryshuar, nenit 21/1, 21/2 të ligjit nr. 8308, datë 18.03.1998 “Për transportet rrugore”, të ndryshuar, ligji nr. 10 081, datë 23.2.2009 “Për licencat, autorizimet dhe lejet në Republikën e Shqipërisë”, të ndryshuar, udhëzimit nr. 446, datë 10.05.2018, të Ministrit të Infrastrukturës dhe Energjisë “Për kategorizimin, kushtet që duhet të plotësojë terminali i autobusëve, autorizimi, mënyra e mbajtjes së dokumentacionit, tarifat dhe detyrimet e tjera të terminalit të autobusëve”, si dhe në vijim të Memos nr. 35683 prot., datë 11.10.2022 të Drejtorisë së Përgjithshme të Punëve Publike, me propozimin e kryetarit të Bashkisë, Këshilli Bashkiak,

V E N D O S I :
KREU I

DISPOZITA TË PËRGJITHËSHME
1. Ky vendim ka për qëllim përcaktimin e kritereve për lëshimin, pezullimin dhe heqjen e autorizimit ndaj njësisë së menaxhimit të terminalit të autobusëve, në territorin e Bashkisë Tiranë.

2. Njësia e menaxhimit të Terminalit, në vijim NJMT-ja është operatori publik apo privat ose njësia organizative përgjegjëse që autorizohet për operimin e një terminali në territorin e Bashkisë Tiranë.
3. Lëshimi i autorizimit bazohet në parimet e proporcionalitetit, deburokratizimit dhe uljes së barrierave administrative.
4. Autorizimi lëshohet sipas kritereve të përcaktuara në këtë vendim, në përputhje të parashikimeve të akteve ligjore dhe nënligjore që rregullojnë fushën e transportir rrugor, kategorinë e terminalëve të autobuzëve.
5. Kriteret e autorizimit të NJMT-së, duhet t’u përgjigjen interesave publike. Vlerësimi i plotësimit të kritereve të autorizimit bazohet, në vetëdeklarimet e kërkuesit, dokumentet e lëshuara nga organe publike apo institucione të tjera private. 
6. Kërkesa për lëshimin e autorizimit dhe dokumentacioni shoqërues shqyrtohen nga një komision i ngritur me urdhër të kryetarit të Bashkisë. Komisioni përbëhet prej jo më pak se 5 (pesë) anëtarë, të cilët janë pjesë e strukturave të Bashkisë Tiranë. Nuk mund të marrin pjesë në komision personat që kanë konflikt interesi me kërkuesin sipas kuptimit të ligjit “Për konfliktin e interesit”. Anëtarët e Komisionit kanë detyrimin të ruajnë konfidencialitetin e informacionit. 
KREU II

KUSHTET, KRITERET DHE DOKUMENTACIONI PËR PAJISJEN ME AUTORIZIM

1. Autorizimi për njësinë e menaxhimit të terminalit lëshohet nga kryetari i bashkisë në përputhje me kushtet dhe kriteret e përcaktuara në këtë vendim.

2. Për pajisjen me autorizim, njësia e menaxhimit të terminalit duhet të vërtetoj se:

a. Është pronar i truallit apo zotëron një akt të ligjshëm në fuqi, si kontratë qiraje, vendim të organeve përkatëse mbi dhënien e së drejtës së përdorimit së pasurisë së paluajtshme mbi të cilën është ngritur terminali i autobuzëve.

b. Terminali është ndërtuar në përputhje me parashikimet e legjislacionit në fuqi për planifikimin dhe zhvillimin e territorit.

c. Autoritetet e planifikimit kanë çertifikuar dhe kanë lëshuar çertifikatën e përdorimit për terminalin e ndërtuar sipas parashikimeve të shkronjës “a” të kësaj pike.

d. Personi juridik dhe administratori janë të padënuar, sipas parashikimeve të legjislacionit penal dhe atij për përgjegjësinë penale të personave juridik. 

e. Administratori zotëron një diplomë në një nga fushat: ekonomi, drejtësi, ose të fakultetit të inxhinierisë që mbulojnë fushën e transportit.
f. Është regjistruar pranë Qendrës Kombëtare të Biznesit me objekt vemprimtarie  operimin në fushën e transportit rrugor dhe menaxhimit të terminalëve të autobuzëve.

g. Garanton ecurinë dhe operimin e terminalit të autobusëve.
h. Ka eksperiencë në fushën e transportit apo në menaxhim biznesi për më tepër se dy vjet. 
3. Aplikuesi për pajisjen me autorizim për njësinë e menaxhimit të terminalit duhet të paraqes një kërkesë aplikimi, së bashku me dokumentacionin që vërteton plotësimin e kritereve të caktuara në këtë vendim, si më poshtë:

a. Kërkesë për pajisje me autorizim, sipas modelit në aneksin nr. 1 bashkëlidhur këtij vendimi;

b. Dokumentet e pronësie të truallit mbi të cilën është ndërtuar terminali ose kur nuk është pronar i truallit, duhet të paraqesë dokumentin provues mbi të drejtën reale të truallit;

c. Kopjen e lejes së ndërtimit të lëshaur nga autoriteti i planifikimit, Këshilli Kombëtar i Territorit apo Bashkia Tiranë.

d. Certifikatën e përdorimit dhe aktet kolauduese që konfirmojnë që ndërtimi është ndërtuar në përputhje me lejen e ndërtimit.

e. Vërtetim se nuk është dënuar për shkelje penale, sipas parashikimeve të legjislacionit për përgjegjësinë penale të personit juridik për veprat penale.
f. Vërtetim se nuk është dënuar me vendim të gjykatës të formës së prerë, që lidhet me aktivitetin profesional, të lëshuar nga Qendra Kombëtare e Biznesit.
g. Vërtetim se ka plotësuar detyrimet tatimore dhe ato vendore.
h. Vërtetimin që nuk është në proces falimentimi dhe kapitalet e tij të mos jenë në proces ekzekutimi nga përmbaruesit gjyqësor.
i. Vërtetim se ka paguar të gjitha detyrimet e sigurimeve shoqërore, të lëshuar nga administrata tatimore;
j. Ekstraktin e lëshuar nga Qendra Kombëtare e Biznesit, ku të ketë të përcaktuar si objekt zhvillimin e veprimtarive në fushën e transportit.
k. Deklaratë se mban përgjegjësi ligjore për vërtetësinë e deklarimeve në dokumentacionin e dorëzuar;
l. Vërtetim se zotëron kapacitet ekonomik e financiar të nevojshëm për operimin dhe funksionimin e terminalit të autobusëve, me anë të deklaratave bankare, bilanceve financiare, paraqitjen e një pasqyre financiare që pasqyron fuqinë ekonomike dhe/apo çdo dokument tjetër provues nëse ka.
m. Kërkuesi duhet të vërtetojë se zotëron kualifikimet e nevojshme teknike, profesionale, kapacitetet organizative,  reputacionin   dhe   besueshmërinë,   përvojën   e   duhur,   si   dhe personelin e nevojshëm, për operimin e terminalit të autobusëve
4. Dokumentacioni i përcaktuar në pikën 3 të këtij kreu duhet të jetë i lëshuar jo më vonë se tre muaj nga dita e dorëzimit dhe duhet të jetë origjinal ose kopje e noterizuara. 
5. Mosplotësimi i një prej kritereve kualifikuese të mësipërme ose të mosdorëzimit të një dokumenti apo dorëzimi i një dokumenti të rremë apo me të dhëna të pasakta, përbën  kusht për refuzimin e autorizimit.
6. Dokumentacioni i përcaktuar në këtë kre është i zbatueshëm, për aq sa e lejon kuadri ligjor në fuqi edhe për personat juridik publik.
KREU III
SHQYRTIMI I DOKUMENTACIONIT DHE LËSHIMI I AUTORIZIMIT

1. Kërkesa për autorizim e shoqëruar me dokumentacionin përkatës, paraqitet pranë sporteleve të bashkisë Tiranë dhe i delegohet strukturës përgjegjëse për transportin, e cila brenda 3 ditëve pune duhet t’ia përcjell komisionit të vlerësimit.

2. Komisioni brenda 15 ditëve pune nga marrja e kërkesës verifikon nëse përmbushen kriteret kualifikuese. 
3. Kur dokumentacioni i paraqitur nga kërkuesi nuk është i plotë, komisoni vlerësues, njofton kërkuesin, për mangësitë e konstatuara dhe i cakton një afat 5 ditor për plotësim të të metave, i cili pezullon afatin e parashikuar në pikën 2 të këtij kreu.
4. Nëse kërkuesi nuk plotëson dokumentacionin e kërkuar brenda afatit të përcaktuar, atëherë komisoni vlerësues, kthen kërkesën së bashku me dokumentacionin shoqërues kërkuesit.
5. Në rast se kërkuesi plotëson mangësitë e konstatuara, brenda afatit të parashikuar në pikën 3 të këtij kreu, komisoni vlerësues, vijon me shqyrtimin e kërkesës.
6. Me përfundimin e shqyrtimit të kërkesës, në rast se plotësohen kushtet e parashikuara në këtë vendim, komisioni vlerësues, i propozon kryetarit të bashkisë lëshimin e autorizimit.
7. Vendimmarrja e kryetarit i njoftohet aplikuesit nëpërmjet shërbimit postar dhe adresës elektronike.
8. Në rast se kërkuesi është operator privat, autorizimi do të jetë i vlefshëm deri në datën e përfundimit të parashikuar në aktet/marrëveshjet ligjore të nënshkruara nga Bashkia Tiranë. Për aplikuesit që janë operator publik autorizimi do të lëshohet me një afat të pacaktuar.
9. Formati i autorizimit do të jëtë sipas shtojcës nr. 2, bashkëlidhur dhe pjesë përbërëse e këtij vendimi. Autorizimi hyn në fuqi menjëherë.
KREU IV
PEZULLIMI DHE HEQJA E AUTORIZIMIT
1. Pezullimi i autorizimit ndaj NJMT-së bëhet me vendim të kryetarit të Bashkisë, pas shqyrtimit nga komisoni vlerësues, të shkeljeve të konstatuara nga personi i ngarkuar me urdhër të kryetarit të Bashkisë, për mbikqyrjen e aktivitetit të terminalit, si më poshtë vijon: 
a. Kryerja e aktivitetit  jashtë ndërtesës/territorit të përcaktuar të terminalit;
b. Lejimi i operimit në ambientet e brendshme të terminalit të automjeteve që muk përfshihen në rregulloren e funksionimit të terminalit;
c. Lejimi i automjeteve e tjera të udhëtarëve, të punonjësve të terminalit dhe të personave të tjerë, të lëvizin brenda territorit të tij, përjashtuar shërbimet e emergjencës (ambulanca, polici, zjarrëfikëse etj). 
d. Vendosja e shërbimeve që nevojiten për mirëmbajtjen e autobusëve, si edhe furnizimit të tyre me karburant, në një hapësirë të papërcaktuar të terminalit duke penguar funksionimin normal të ambienteve, të cilat janë të destinuara për qëndrimin dhe lëvizjen e mjeteve dhe të udhëtarëve në terminal;
e. Mos respektimi i distancës midis zonës së qëndrimit të udhëtarëve me vendqëndrimin (platformën) e autobusëve;
f. Moszbatimi i kushteve të përshtatshme ndaj transportuesve dhe udhëtarëve, kushteve për nisjen dhe mbërritjen e autobusëve, sipas orareve të miratuara nga institucionet përgjegjëse;
g. Mos dhënia e informacionit cdo tre muaj, personave të autorizuar të ministrisë dhe bashkisë, në lidhje me numrin e hyrjeve dhe daljeve të autobusëve si dhe të dhëna të tjera të kërkuara;
h. Mos mbajtja e rregullt e regjistrit të të dhënave sipas nenit 10 të udhëzimit nr. 446/2018;
i. Kufizimi i aksesit për personat e paaftë ose për personat me lëvizshmëri të kufizuar;
j. Si dhe mospërmbushja e çdo detyrimi tjetër që lidhet drejtëpërsëdrejti me funksionimin dhe operimin e terminalit të autobusëve të përcaktuara shprehimisht në udhëzimin nr. 446/2018.

2. Pas shqyrtimit sipas pikës 1, komisioni i vlerësimit, i propozon kryetarit të bashkisë, pezullimin e  autorizimit.
3. Urdhri për pezullimin i bëhet me dije NJMT-së, duke i lënë një afat për ndreqjen e shkeljes së konstatuar.
4. Urdhri i pezullimit shfuqizohet nga kryetari i bashkisë, sipas legjislacionit në fuqi, kur vlerësohet se NJMT- ja i ka plotësuar të gjitha shkeljet e konstatuara, sipas rastit.
5. Në rast se shkelja e konstatuar nuk korrigjohet nga NJMT-ja brenda afatit të përcaktuar në urdhrin e pezullimit, komisoni i vlerësimit, i propozon kryetarit të Bashkisë, marrjen e vendimit mbi heqjen e autorizimit. 
6. Heqja e autorizimit bëhet në këto raste:
a) kur rrethanat janë të tilla, që s’do të kishte kuptim apo mundësi për ripërmbushjen e kritereve apo ndreqjen e shkeljes së detyrimeve nga NJMT-ja, brenda çdo afati të arsyeshëm pezullimi;
b) në rast të moszbatimit të urdhërimeve, brenda afateve të arsyeshme të pezullimit;
c) në rastin e shkeljeve të rënda me faj nga NJMT-ja dhe/ose kur shkelja ka shkaktuar dëmtim të interesit publik, që garantohet nga titulli përkatës apo legjislacioni në fuqi.
7. Vendim i kryetarit të bashkisë për heqjen e autorizimit, përmban shkeljen e konstatuar dhe i   njoftohet NJMT- së, sipas rregullave të përcaktuara në ligjin nr. 44/2015 “Kodi i Procedurave Administrative”.
8. Subjekti ka të drejtën e ankimit sipas parashikimeve të legjislacionit në fuqi.
KREU V

DISPOZITA TË FUNDIT

1. Terminali do të operojë sipas tarifave në fuqi deri në miratimin e akteve përkatëse.
2. Ngarkohet kryetari i bashkisë për miratimin dhe nënshkrimin e akteve përkatëse në funksion të zbatimit të këtij vendimi.
3. Ngarkohen kryetari i Bashkisë, Drejtoria e Përgjithshme e Punëve Publike, Drejtoria e Përgjithshme Juridike Aseteve dhe Licencimit, Drejtoria e Përgjithëshme e Planifikimit dhe Zhvillimit të Territorit, Agjensia Tirana Parking dhe Agjensia për Mbrojtjen e Konsumatorit për zbatimin e këtij vendimi.
Ky vendim hyn në fuqi sipas përcaktimeve të pikës 6, të nenit 55, të ligjit nr.139/2015 “Për vetëqeverisjen vendore”, të ndryshuar.
Z V / K R Y E T A R 

LUAN BREGASI


